
Problemstilling 
8. september 2021 publiserte Dagbladet ein artikkel med tittelen: 
«– Bondevik fikk Saudi-millioner» 
 
Dagbladet avslørte: 
«Dokumentasjon Dagbladet har fått tilgang til, viser at Norges tidligere statsminister og hans 
organisasjon Oslosenteret har fått over tre millioner kroner fra organisasjonen Muslim World 
League (MWL). Pengane til Bondevik ble formidlet via en stiftelse i Oslo, tilhørende Høyre-
politikeren Aamir J. Sheikh.» 
 
I vekene som kom publiserte Dagbladet ei rekkje artiklar om kontakten mellom Norges 
tidlegare statsminister Kjell Magne Bondevik, senteret han skipa, Oslosenteret, og 
organisasjonen Muslim World League (MWL), som har band til regimet i Saudi-Arabia. 
 
Vårt Land har følgt Oslosenteret og Kjell Magne Bondevik sidan senteret blei presentert i 
januar 2006. 
 
Oslosenteret var noko heilt nytt då det blei etablert. Eksstatsministrar går anten tilbake til 
Stortinget etter å ha tapt makta, eller til internasjonale leiarjobbar. Bondevik valde ein annleis 
veg. 
 
Eg har følgt Oslosenteret over år og registrert at det til tider har strevd med å rekruttere nok 
private sponsorar som vil betale for drifta av sjølve senteret, og at Oslosenteret er blitt ein 
organisasjon som har fått offentlege midlar i prosjektstøtte. 
 
Dagbladets avsløringar motiverte meg: Eg ville ta eit djupdykk i økonomien til Oslosenteret – 
kva hadde skjedd i åra sidan oppstarten i 2006?  
 
I oktober 2021 ba eg om innsyn i eit breidt utval dokument frå offentlege institusjonar som 
hadde vore i kontakt med Oslosenteret over år. 
 
Ideen var enkel og rett fram: 
Sjekke økonomien til Oslosenteret, som no hadde fått millionar i gåve frå omstridt muslimsk 
organisasjon, Muslim World League. 
 
To dokument indikerte at eg burde grave djupare. Stikkord: Underskot og underslag. 
 
I ei lita nyhendegruppe i ein liten redaksjon må tidvis andre saker enn graving prioriterast, så 
djupdykket i Oslosenteret blei dytta inn i 2022. 
 
11. januar 2022 publiserte Vårt Land ei sak om at eksstatsminister og Oslosenter-leiar 
Bondevik hadde fått honorar for å skrive eit debattinnlegg om den totalitære staten 
Kasakhstan: 
 
«Bondevik fikk betalt for rosende kronikk om Kasakhstan» 
https://www.vl.no/nyheter/2022/01/11/bondevik-fikk-betalt-for-rosende-kronikk-om-
kasakhstan/ 
 
Eg og to kollegaer arbeidde fram saka, og ho blei startskotet til gravearbeid på heiltid. 
 



 
Tidsbruk 
Eg brukte rundt tre arbeidsveker i januar og februar, og rundt tre arbeidsveker i mars og april 
samt eit par dagar i mai til finpussing. 
 
 
Innsyn i dokument 
Arbeidet i januar 2022 starta med å be om innsyn i alle dokument mellom Stiftelsestilsynet og 
Oslosenteret, for to av dokumenta eg hadde fått innsyn i i oktober 2021 bar bod om 
økonomiske problem. Det første var eit såkalla «nummerert brev» frå revisor. 
 
Når revisor sender nummererte brev til eit styre i ei stifting, er det svært alvorleg. 
 
I 2018 melde revisor til styret i Oslosenteret: 
«Vi har mottatt regnskapsrapport pr 30.10.2017 som viser en negativ resultatutvikling og 
dermed en negativ utvikling av stiftelsens egenkapital. Stiftelsesloven har strenge regler for 
styrets ansvar når stiftelsen har en egenkapital som er lavere enn det som anses som 
forsvarlig. Dette brevet er ment som en påminnelse om de gjeldende regler.» 
 
Det andre viktige dokumentet var frå styreleiar i Oslosenteret til senterets revisor i januar 
2018, som også var sendt til Stiftelsestilsynet. Her kunne eg lese følgjande: 
«Revisor er også̊ orientert om at tidligere direktør (...) skylder Oslosenteret ca 944000 kr. Det 
gjennomføres samtaler med (...) om fastsettelse av endelig beløp og tilbakebetaling. En 
skriftlig bekreftelse fra (...) om skyldigbeløp vil bli sendt RMS Norge AS om kort tid.  
Tilbakebetalingen vil skje på grunnlag av lån med pant i fast eiendom. Eiendommen er fra før 
av ikke pantsatt.» 
 
Det er Vårt Land som har anonymisert den tidlegare direktøren. 
 
Faktum var noko omstendeleg formulert, men eg fann ikkje grunn til å tru at det var eit 
uoppgjort personallån, men eit underslag. 
 
Vidare viste dokumenta frå Stiftelsestilsynet at tilsynet i 2018 hadde opna tilsynssak mot 
Oslosenteret fordi eigenkapitalen gjekk tapt i 2017. 
 
Dokumentinnsynet viste at Oslosenteret strevde hardt med økonomien. Dermed lasta eg ned 
alle årsrekneskapa frå Brønnøysundregistrene, og analyserte tal for perioden 2006-2021.  
 
Vidare blei alle årsrapportane Oslosenteret hadde publisert, lest. 
 
Medan årsrapportane via svært liten plass til økonomiske problem, gav årsrekneskapa eit heilt 
anna bilete. Og: ingen spor av omtale av underslaget i årsrapportar og årsrekneskap 
 
Då Kjell Magne Bondevik og Einar Steensnæs, partikollega og ven, skipa Oslosenteret i 2006, 
gjekk dei ut og sa at private aktørar skulle finansiere drift og prosjekt – og ikkje det 
offentlege: 
«Jeg synes faktisk det er positivt at norske bedrifter og investorer gir penger til 
samfunnsnyttig og ideelt arbeid, istedenfor at deres overskudd bare går til økt fortjeneste. Vi 
belaster dermed heller ikke statsbudsjettet og skatteyternes penger», skreiv Bondevik i VG. 



«Når det gjelder finansiering, henter vi mye av støtten fra privat virksomhet. Vi konkurrerer 
derfor ikke om offentlige midler som hvert år settes av til ulike humanitære og ideelle 
organisasjoner», melde Steensnæs i Aftenposten. 
 
Min gjennomgang av Oslosenterets økonomi viste at etter dei fem første åra med avtalt, årleg 
støtte frå private sponsorar, gjekk senteret med underskot allereie i 2011. 
 
Difor vende Oslosenteret og Bondevik seg mot staten – mot Utanriksdepartementet. 
Dokument viser at senteret søkte om grunnstøtte, men fekk nei. Oslosenteret kunne søkje 
prosjektstøtte, noko det gjorde. 
 
Eg førebudde ein større innsynsrunde i Utanriksdepartementet og Norad for å finne den samla 
støtta frå staten frå oppstart til siste, undersøkte år, 2021. 
 
Men før tal blei levert, fekk eg hjelp frå Stortinget. I svaret på eit representantspørsmål til 
utanriksministeren, blei det etterspurde talet presentert i desember 2021: 
«Det er blitt bevilget midler over statsbudsjettet til «Oslosenteret – senter for fred og 
menneskerettigheter». Første bevilgning ble gitt i 2009 og den siste i 2015, sistnevnte med 
gjennomføringsperiode til og med 2017. Totalt er det bevilget om lag 51 millioner kroner, 
med store variasjoner fra år til år.» 
 
Talet eg fann gjennom dokumentsøk i Stortinget.no viste at vel kvar fjerde krone til 
Oslosenteret, kom frå staten. 
 
For å vise korleis særleg Norad handterte Oslosenteret økonomisk, søkte eg innsyn i 
prosjektsøknader, søknadssvar, klager og klagesvar. 
 
Dokumenta viste at Oslosenteret til tider sleit kraftig med å overtyde Norad om at prosjekta 
dei søkte støtte til, burde få positive svar. Det blei i fleire avslag også stilt spørsmål ved 
kompetansen til senteret. 
 
Gjennom eit omfattande dokumentinnsyn, lesing av årsrekneskap og årsrapportar, blei biletet 
tydeleg: Oslosenteret har vore - og er - herja av økonomiske stormkast. 
 
 
Munnlege kjelder 
Etter nesten tre veker med sortering og lesing av innsamla dokument, var det i byrjinga av 
februar tid for å kontakte sentrale kjelder. 
 
Fremst blant desse var Einar Steensnæs, som var direktørvikar i Oslosenteret i 2017. Han 
avdekte misleghaldet, og handterte oppfølging av den tidlegare direktøren. 
 
Då eg ringde Steensnæs, viste han vilje til å svare på alle spørsmål – så langt han hugsa kva  
som hadde skjedd. 
 
Kjell Magne Bondevik gjorde det i samtale med nyhenderedaktør Veslemøy Østrem klart at 
han ikkje ville bidra i denne saka. 
 
Oppsummert opplevde me at han prøvde å få Vårt Land til ikkje å omtale underslaget til 
Oslosenterets tidlegare direktør, som senteret fram til då hadde klart å halde hemmeleg.   



I slutten av februar 2022 blei verdshistoria endra så kraftig at eg måte ta ein pause i arbeidet 
med Oslosenteret: Russland invaderte Ukraina, og det var naudsynt å bruke arbeidsdagane på 
krigen. 
 
 
Innsyn i politidokument 
I slutten av mars blei det rom for å ta fram Oslosenter-prosjektet igjen. Då blei det viktig å få 
kontrollert – og supplert – opplysningane eksdirektør Steensnæs hadde gjeve i intervju. 
Særleg om underslaget. 
 
Ein institusjon blei særs viktig: Politiet.  
For meg – og redaksjonen – blei dette eit nybrottsarbeid. For politiet gjev ikkje utan vidare 
innsyn i straffesakdokumenta som var etterspurt her: 
Siktinga, meldinga om underslaget og avhøyret av den tidlegare direktøren. 
 
Først brukte eg ein del tid på å finne fram til rett instans og person i Oslo-politiet som kunne 
ta i mot mine innsynskrav. 
For det var ei stor utfordring i denne saka: Den tidlegare direktøren ved Oslosenteret døydde i 
2019, før saka kom til domstolen. 
Dermed kunne han ikkje gje samtykke til innsyn. 
 
Etter ein del att og fram blei eg sett i kontakt med ein politiadvokat i Oslo-politiet som ville 
vurdere mine innsynskrav. Men fordi eg måtte «bryte nytt land», fekk eg bruk for ekstern 
hjelp.  
 
Eg kontakta Sindre Granly Meldalen i Presseforbundet, jurist som arbeider særleg med 
innsyn, blei kontakta. 
 
Han ytte avgjerande hjelp med å finne fram relevante, juridiske nøklar som kunne «låse opp» 
lukka dører hjå politiet. 
 
Etter ei tids venting blei det klart: Eg kunne ikkje få innsyn i siktinga, ikkje fordi politiet 
nekta meg innsyn, men fordi den tidlegare direktøren aldri blei sikta. 
 
Då sto to dokument att. Og dei var særs viktig, for dei var dei einaste kjeldene som kunne gje 
kontradiksjon i og med at den tidlegare senterdirektøren var død. 
 
Argumentasjonen som blei framført per epost til politiadvokaten i Oslo politidistrikt eg hadde 
etablert kontakt med, nådde fram. Etter ei tids vurdering for og mot, gav politiadvokaten 
innsyn i både politimeldinga og avhøyret. 
 
Meldinga gav viktig kunnskap av omfanget av underslaget. Avhøyret, der eksdirektøren  
vedgjekk underslaget og forklarte seg grundig om korleis og kvifor det fann stad, gav 
avgjerande opplysningar om underslaget ved Oslosenteret. 
 
Nybrottsarbeidet førte fram. Politiadvokaten gav innsyn fordi saka hadde offentleg interesse – 
og dokumenta gav Vårt Land høve til å kontrollere opplysningar i ei sak der omtalte var død. 
 
 
 



 
Innsyn i Valutaregisteret 
Valutaregisteret hadde tidlegare gjeve Adressa og Dagbladet innsyn i pengeoverføringar over 
landegrensene. Registeret «inneholder opplysninger om valutaveksling og overføring av 
betalingsmidler inn og ut av Norge», forklarar Skatteetaten. 
 
I arbeidet med å kartleggje Oslosenterets økonomi søkte eg innsyn i valutaregisteret i eit 
forsøk på å kartleggje kven utanlandske gjevarar som har gjeve kva over år, som private gåver 
til senteret. 
 
Men fordi eg bad om eit for detaljert innsyn, gav Valutaregisteret avslag. Eg kunne fått innsyn 
i store sekkepostar; overføringar mellom einskilde land og Norge. Fordi det ikkje var 
kapasitet til å bruke tid på eit slikt omfattande analysearbeid, gjekk ikkje eg vidare med det 
innsynet. 
Eg gjekk gjennom årsrapportane frå Oslosenteret og plukka ut eit større utval sponsorar som 
så blei kontakta med spørsmål om kvifor dei støtta senteret økonomisk. 
 
Med eitt unntak ønskte alle å svare på spørsmål per epost eller sms. 
 
 
Sjekk av partnar 
Dagbladets serie om Saudi-millionar til Oslosenteret og Kjell Magne Bondevik hausten 2021 
viste fram Bondeviks partnar, Aamir J. Sheikh. Han er lokalpolitikar for Høgre i Oslo og leiar 
to organisasjonar, Stiftelsen dialog for fred og 14. Augustkomiteen. 
 
For meg blei det viktig å gå inn i økonomien til Sheiks Stiftelsen dialog for fred. Eg søkte å 
finne spor av Saudi-millionar. Difor blei årsrekneskapa for perioden 2010-2020 lasta ned frå 
Brønnøysundregistrene. Årsrapportane blei også lest. 
 
Oslosenteret gjekk med underskot i 2018, og eigenkapitalen gjekk tapt både i 2018 og 2019. 
Årsrekneskapa til Stiftelsen dialog for fred viste fram samarbeidet mellom den omstridde 
organisasjonen Muslim World League, Oslosenteret og Stiftelsen dialog for fred. 
 
Saman med avsløringane til Dagbladet viste gjennomgangen av årsrekneskapa til Oslosenteret 
og Stiftelsen dialog for fred at millionane frå Muslim World League var kjærkomne inntekter 
for Oslosenteret i åra 2019, 2020 og 2021. 
 
 
Munnlege kjelder 
Leiinga i Oslosenteret, arbeidande styreleiar Kjell Magne Bondevik, og direktør Karolina 
Olofsson, ønskte ikkje å bli intervjua då arbeidet nærma seg slutten. 
 
Bondevik fekk difor tilsendt ei lang rekkje spørsmål om dei økonomiske tilhøva ved senteret 
og samarbeidet med Stiftelsen dialog for fred og Muslim World League. 
 
Han svarte på eit utval spørsmål. Også Olofsson ville ha spørsmål på epost. 
Bondeviks partnar Aamir J. Sheikh var villig til å bli intervjua. 
 
 
 



 
Publisering 
I siste halvdel av april skreiv eg ut reportasjen om Oslosenteret som har fått omfattande støtte 
frå det offentlege, altså over statsbudsjettet. Vårt Land kunne fortelje at: 
Oslosenteret hadde blitt ramma av eit underslag dei gjorde alt for å halde hemmeleg. 
Oslosenteret hadde fleire år med underskot, til dels svært store. 
Oslosenteret hadde fleire år tapt eigenkapitalen. 
Oslosenteret strevde med å rekruttere private sponsorar som ville yte støtte til drifta. 
Oslosenteret strevde med å få støtte til prosjekt frå Utanriksdepartementet/Norad. 
 
Når det nærma seg publisering tok nyhendeleiar og nyhenderedaktør kontakt med kona til den 
avdøde, tidlegare direktøren ved Oslosenteret for å informere henne om at underslaget ville 
bli omtalt. 
 
Fordi den tidlegare direktøren døydde i 2019, valde Vårt Land å ikkje bruke namnet hans då 
reportasjen blei publisert. 
Fredag 13. mai blei reportasjen publisert på vl.no: 
https://www.vl.no/nyheter/2022/05/13/oslosenteret-ramma-av-underslag-og-sponsorsvikt/ 
Dagen etter i papiravisa. 
 
Konsekvensar 
19. juli fortalde Vårt Land at dei økonomiske tilhøva i Oslosenteret var dårlege då 2021 blei 
gjort opp: 
«Oslosenteret fekk eit underskot på nesten 1,5 millionar kroner i fjor. Styret melder at vidare 
drift er usikker. Stiftelsestilsynet har senteret under observasjon.» 
https://www.vl.no/nyheter/2022/07/19/millionunderskot-i-oslosenteret/ 
 
Informasjonen henta eg ut av årsrekneskapen for 2021 då denne blei offentleg. Vidare viste 
dokument frå einnsyn at økonomien til senteret var vanskeleg. 
 
I oktober kontakta Kjell Magne Bondevik meg og fortalde at Oslosenteret legg ned i Oslo og 
flyttar organisasjonen til Nairobi i Kenya. Det er dei tilsette ved Nairobi-kontoret som skal 
drifte Oslosenteret vidare. 27. oktober melde Vårt Land: 
https://www.vl.no/nyheter/2022/10/27/oslosenteret-blir-afrikansk/ 
 
Eg skreiv at omlegginga og flyttinga hadde tre forklaringar: 
Staben på kontoret i Nairobi ønskjer å ta større ansvar. 
Pensjonisten Kjell Magne Bondevik ønskjer å trappe ned. 
Og: 
Økonomien til Oslosenteret har vore – og er – krevjande 
 
 
 
 
 
 
 
 
 
 



 
 
 

 
 



 
 
 



 
 
 



 
 
 
 
 



 
 
 
 
 



 
 
 



 
 
 
 



 
 
 
 



 


